Cwyn a chyngor Deifes i’w bum brawd yn gosod allan eglur ddangosiad o feddyliau calonnau yr anhrugarogion, i’w chanu ar Grimson Felfed.  

1.

Fy mrodyr cyfoethogion, rai caled galon, gwyliwch

Rhag i chwi ddigio’r Iesu nad alloch haeddu heddwch,

A dwad lle rwyf finne i ddiodde’ poene penyd

Yn uffern gethern gaetha’ neu ddalfa tragwyddolfyd;

Yrŵan clywch fi yn traethu fy nghyflwr gwedi ’nghladdu

Yn byw yn llety’r fagddu fyth;

Mae ’nyled i’ch rhybuddio y dylech godi’ch dwylo,

Gweddïo a cheisio tra bo chwyth;

Pe gwyddech faint fy nhrallod a’m poen yn uffern isod

Mewn gwres a rhyndod, syndod serth,

Fe fyddech bob rhyw amser mewn gofal mawr ar gyfer 

Rhag treulio’n ofer ddyddie eich nerth.

2.

Bûm gynt yn byw mewn rhyfyg yn ŵr bonheddig haeddol

Gan ddeilio â phob anghenog yn anhrugarog wrol,

Gan dybed mewn drwg fuchedd mai oferedd sôn am farw

Na chofio am un Duw gweddus, mor ddawnus oedd ei enw;

Nid ofnwn Dduw’r uchelne’, ni pharchwn ddyn yn unlle,

Ond fy meddylie yn ole a wnawn;

Bûm felly (dweda-i ’n bendant) ar gynnydd mewn gogoniant

Yn byw mewn ffyniant, llwyddiant llawn;

Er bod yn dangos imi drwy Fosus a’r proffwydi

Y bydde gyfri’ i bawb i’w gael,

Gan faint fy rhwysg a’m pechod ni rown un awr o’r diwrnod

I foli’r Drindod hynod hael.

3.

Nid oedd un pechod cnawdol anianol gwedi ei enynnu

Nad oeddwn inne yn wastad, oer fwriad, yn ei arferu;

Lle gwisgwn sgarlad costus, naws dawnus, a sidane

Rwy’n noeth yn y tân uffernol boenydiol heb un ede;

Mi fûm yn byw’n hir amser ar gwrw a gwin a braster

Lle bydde llawnder ym mhob llu,

Ond mi chwenychwn yma gael soeg y moch yn fara

A mynd o dagfa’r ddalfa ddu;

F’arferion ydoedd helthio a chymryd fy nhobaco

Nes i mi suddo’n ddigon siŵr;

Er imi grio’n ddygyn i oeri ’y nhafod irwyn

Ni chaf fi ddefnyn yma o ddŵr.

4.

Treulio’r santedd Sulie mewn anwiredde yr oeddwn,

Tynnu trwy greulondeb i odineb bawb adwaenwn;

At santedd eirie’r Efengyl troi ’ngwegil yn fy ngwagedd,

Myfi a dorres allan yn fychan mewn drwg fuchedd;

Yrŵan nid oes yma na Saboth na gorffwystra

I mi o’m poenfa yn gyfa’ i’w gael,

Na gobaith imi ddyfod i’r gole fyth o’r gwaelod

Na dibendod hynod hael;

O flaen fy ngwraig un galon y mynnwn wragedd mwynion

Y cymdogion, moddion mawr;

Mae’r rhain yn uffern eto heb lonydd fyth i’m blino

Am eu hudo yn wylo yn awr.

5.

Treisio plant amddifad, oer fwriad, hynny arferwn,

A mynd â’u holl dda bydol yn llesol pan ’wllysiwn;

Dwyn tir ac eiddo’r gweddwon o foddion anufuddol,

Bûm fel Manase yn osio gan chwyddo’n anfucheddol;

Troi tade plantas bychen o’u hynod drigfa eu hunen

Er maint a fydde eu hangen hwy,

A hel puteinied yno yn dirion iawn i durio,

Gwnâi’r rhain fy moddio’n llawer mwy;

Holl felltithion y rheini yn dragwyddol sydd yn gweiddi

Am d(l i’m poeni, cledi clir;

Rwy’n cael am ofer dyngu fy chwerw dost garcharu

O flaen yr Iesu, a gwadu’r gwir.

6.

Ni rown er meddu digon o’r briwsion gynt heb ruso

I Lasarus er ei waeled un tamed i’w faentumio;

Y cŵn a’i c(i fo yn amal i’w cynnal ar ôl cinio,

Cadd ynte Lasarus wirion rhwng dynion farw amdano;

Mae fo yng nghwmni angylion ym mynwes Abram dirion

Efo’r cyfion union Oen;

Rwyf finne yn uffern isod neu geulan heb ddim gwaelod

Na dibendod ar y boen;

Rwy’n crefu i Lasarus fwynlan gael dyfod ag un dafan
I mi yn ddiddan yma o ddŵr

I oeri tân y fagddu, mae ’nhafod bach am bechu

Gwedi sychu gen-i yn siŵr.

7.

Mae’r clustie oedd gynt yn flysig i wrando miwsig maswedd
Yn diodde’ poene enbyd heb gael un munud mwynedd
Wrth wrando’r rhai damnedig, anniddig iawn eu nodded,

Heb obaith cael gorffwyso ond crio ac wylo’n galed;

Llosgi mae fy nhafod am gablu enw’r Drindod

Yn llyn diddarfod, nychdod nyth;

Fy ffroene sy’n archwaethu o chwerwder trwm garchardy

Neu fwg y fagddu a bery byth;

Y dannedd sydd yn rhincian i’w canfod oll yn cwynfan

Tan law Satan, poenfan pur;

Mae’r traed a’r dwylo a’u daliad mewn tide diddatodiad

Heb ddim diweddiad, gwastad gur.

8.

Yrŵan yn ddiddadal, holl frodyr diofal Deifas

Sydd yma yn byw’n drigiannol yn wŷr daearol diras,
Clywch dosted ydy ei gŵynion o greulon eigion ogo’

Na fuase fo yn ei amser mewn mwynder yn ymendio;

Mae llawer gwan heb ginio trwy eich bod yn galed wrtho

Ac fel Pharo yn deilio’n dost;

Mae llawer cyfoethogion mor lidiog wrth dylodion

A gyrru’r gwirion yn ei gost;

Oni edifarhewch o’r diwedd yn ôl yr Efengyl santedd

A gwneud trugaredd siwredd syth

Cewch wely pur ddiwaelod fel Deifas boeth ei dafod

Heb ddibendod arno byth.

1.

Fy mrodur cyfouthogion Rai caled galon gwiliwch,

Rhag i chwi ddigio’r Jesu nad alloch heuddu heddwch

A dowad lle r wu fine i ddiodde poune penyd,

Yn uphern gethern gautha ne ddalfa Tragowuddol fyd,

Yr owan clowch fi’n Treuthu fy nghyflwr gwedi nghladdu,

Yn Buw yn llettu’r fagddu fyth,

Mau nyled ich Rhybiddio y dylech godi ch dwulo,

Gweddio a chesio Tra Bo chwuth,

Py gwuddech faint fy nrhallod am poun yn uphern isod

Mewn gwres a Rhyndod synndod serth,

Fe fyddech bob Rhuw amser mewn gofal mawr ar gyfer 

Rhag Treulio yn ofer dyddie ch nerth.

2.

Bum gynt yn buw mewn Rhyfig yn wr bonnheddig hauddol

Gan ddeilio a phob anghenog yn anrhigarog wrol

Gan dybed mewn drwg fuchedd mau oferedd Sôn am farw

Na chofio am un Duw gweddus môr ddownus oudd i enw

Nid ofnwn dduw’r uchelne ni pharchwn ddyn yn un lle,

Ond fy meddylie yn ole a wnawn,

Bum fellu deuda’in Bendant ar gynydd mewn gogoniant

Yn Buw mewn ffyniant llwyddiant llawn

Er Bod yn dangos imi drwu fosus ar prophwudi,

Y Bydde gyfri i bawb iw gaul,

Gan faint fy Rhwusg am pechod ni Rown un awr or diwrnod,

I foli’r drindod hynod haul.

3.

Nid ouddun pechod cnawdol anianol gwedi enynu,

Nad ouddwn ine yn wastad our fwriad yn i arferu,

Lle gwisgo sgarlad costus naws dawnus a sidane,

Yr wi yn nouth yn y Tân uphernol bounydiol heb un ede

Mi fum yn buw yn hir amser ar gwrw a gwin a Braster,

Lle bydde llawnder ymhob llu,

Ond mi chwenychwn yma gaul soeg y môch yn fara,

A mynd o dagfa’r ddalfa ddu

Fy arferion ydoudd helthio a chymrud fy nhobaco,

Nes imi suddô yn ddigon siwr,

Er i mi grio yn ddygyn i oeri ynhafod ir wun,

Ni chaf i ddefny yma o ddwr.

4.

Treilio’r Sanctaidd silie mewn anwiredde yr ouddwn

Tynu trwu greulondeb i odineb bawb adwaunwn,

At Sainctedd eirie’r Efengil Troi ngwegil yn fy ngwagedd

Myfi adorais allan yn fychan mewn drwg fuchedd,

Yr owan nid ous yma na Saboth na gorphwustra,

Imi om pounfa yn gyfa iw gaul,

Na gobeth imi ddyfod ir gole fyth or gwaulod,

na dibendod hynod haul,

O flaun fy ngwraig un galon ymynwn wragedd mwynion

Y cymydogion moddion mawr,

Y mau y rhain yn uphern etto heb lonydd fyth im blino

Am i hudo yn wulo yn awr.

5.

Treisio plant amddifad our fwriad hynu arferwn,

A mynd ai holl dda bydol yn llesol pan wellysiwn,

Dwun Tir ag euddo’r gweddwon o foddion anufuddol,

Bum fel manase yn osio gan chwuddio yn anfucheddol,

Troi Tade plantas Bychen oi hynod drigfa i hynen,

Er maint a fydde i hangen hwu,

A hel puteinied yno yn dirion Jawn i durio,

Gwnae yr hain fy moddio yn llawer mwu,

Holl felltithion yr heini yn dragwuddol sudd yn gweiddi,

Am ddal im poini Cledi clir,

Yr wi’n caul am ofer dyngu fy chwerw dost garcharu,

O flaun yr Jesu agwadu’r gwir.

6.

Ni Rown er meddu digon or briwsion gynt heb Ruso

I Lasarus er i wauled un Tamed iw faintimio,

Y cwn ai coe fo’n amal iw cynal ar ol cinio,

Cadd ynte Lasarus wirion Rhwng dynion farw am dano

Mau ef ynghwmni angylion ymynwes Abram dirion,

Efo’r cyfion Inion oun,

Yr wi fine yn uffern Isod ne geulan heb ddim gwaulod

Na dibendod ar y Boun,

Rwi’n crefu i Lasrus fwynlan gaul dyfod ag un dafan
I mi yn ddiddan yma o ddwr,

I oir i Tanp y fagddu mau y nhafod Bach am Bechu,

Gwedi Sychu gini yn siwr.

7.

Mau’r clistiau oudd gynt yn flysig i wrando miwsig maswedd
Yn dioddau pounau enbyd heb gaul un munud mwyn[  ]

wrth wrandoy rhai damnedig aniddig Jawn i nodded

Heb obeth cavl gorphwuso ond crio ag wulo yn galed,

llosgi mau fy nhafod am gablu enw’r drindod,

Yn llyn di ddarfod nychdod nyth,

Fy ffroune su’n archwaathu o chwerwder Trwm garchar dy

ne fwg y fagddu a Beru Byth,

Y danedd sudd yn Rhingrian iw canfod oll yn cwunfan,

Tan law Sattan pounfan pur, 

Mau’r Traud ar dwulo ai daliad mewn Tidan diddattodiad

Heb ddim diweddiad gwastad gur.

8.

Y rowan yn ddi ddadal holl frodur diofal difas,

Sudd yma yn Buw’n drigianol yn wur daiarol diras,

Clowch dosted ydi ei gwinion o greulon eigion ogo,

Na fase fo yn i amser mewn mwunder yn ymendio

Mau llawer gwan heb ginio Trwuch Bod yn galed wrtho

Ag fel ffaro yn deilio yn dost,

Mau llawer cyfouthogion mor lidiog wrth dylodion,

A gyru’r gwirion yn i gost,

Oni edifarhewch or diwedd yn ol yr efengul sanctedd,

A gwneud Trigaredd siwredd syth,

Cewch welu pur ddi waulod fel difas Bouth i dafod,

Heb ddibendod arno Byth.

Hugh Jones Llangwm ai cant

Teitl yr wynebddalen

Yn Gyntaf, Cwyn a chyngor deifes iw bum brawd yn gosod allan eglyr ddanghosiad o feddylie calone yr anrugarogion iw chanu ar Grimson Velvet.  

Y testun
Argraffwyd yn yr Amwythig tros Evan Ellis. Nid oes dyddiad ar yr wynebddalen.

